
Na 'Etanai Usu-usu Ana
St. Jon

Gere Mamaani 'Iniai Bukani
Ha'atora he'ua na bwara di'u tana'o 'anai

ha'isuria? 'A 'ua? 'E 'oha nara ha'atora'o
'anai haua ta kae maho na rongo goro amu?
Na'i 'etanai usu-usu ana Jon 'e kae maho na
ororiu di'u nara ha'atoragaau 'anai haua. Ra
ha'atoragaau 'anai ha'ata'inia hura'ai heita'ahi.
'Ia Jon 'a 'irisia do 'iraau 'adonai sae hini-

hini rai ha'ata'inia hura'ai heita'ahi ana Jisas
tanaraau hakoi noni. Huunai 'ado'adona Jon
naasi do 'iraaui nei narau ta'ahia Jisas rai
ta'ahiraau ro'u i haru nei. 'Onaa nara ai'a ta'ahiai
nata nei 'a ha'ata'iniai dorau ai'a huunai ta'ahia
ro'ua Jisas. Na ha'atora 'anai heita'ahi naasi 'a
boi baania Jisas haraaria, mia haaria 'a ha'isuria
'onaai ha'atoragia ana. Tara'i herehere na'ia Jisas
'a ha'ata'inia hura'ai heita'ahi ana suri'i, ra 'unu'i
hura'a na'i raronai usu-usu nisi.
'Ia Jon na usuai usu-usu naanisi 'ia ro'u mau i

ta'i Jon na usuai Taroha Goro ana St. Jon, Ruanai
Usu-usu ana Jon, Orunai Usu-usu ana Jon, beia
ro'u i Buka Ha'ata'i. 'Ia Jon 'e ta'i 'ini'i rongoiusuri
ana'ia Jisas me 'iia haraaria 'a 'iraraa goro do 'ia
Jisas 'a ta'ahia.
'Oha na'oi 'oha'iniai 'etanai usu-usu ana Jon, 'oi

wai'ado'ado surisuriai taha na'o matai haua 'anai
ha'ata'iniai heita'ahi tanaai nata nei.

'Ia Jisas Naasi Ha'atee Ni Tahi

1Nau usu-usu tana'amou 'iniai Ha'atee ni Tahi.
'Iia 'a bwane awa maagu pwa'ara i marewana.
'I'ameu meu rongoa'a i hadahada ana tana'ameu
mameu wanara'i maa'a ro'u 'inia. Ha'amomori,
meu re'ia'a mameu karohia ro'u i abena. 2 Na
nei na ha'ata'inia i huunai tahi, 'a ha'i noni. Meu
re'ia mora'a mameu maaniai saesi tana'amou
mameu ha'arangasia tana'amou dona saesi 'ai
awa tarau. Taraawa'a mau mai, 'iia 'a bwane
awa beia Amana. Ma na'i 'ohani 'ia Amana
'a ha'ata'inia'a mai tana'ameu. 3 Na maho
nameu bwane re'i'i mameu rongo'i, naasi maho
nameu 'unu ha'arangasi'i tana'amou neina moi
hinihinia ro'u me 'igaau hako gaugui hagu goni
beia Amaga mea Jisas Kraest i garena. 4 Ma
naani 'au usu-usu 'abai'i mareho 'ini tana'amou
mamoi hinihini goni bei'ameu magai honu 'iniai
wa'ewa'e.

Gai Hagu Beia God
5 'Ia God naasi marewa ma na'i beia ai'a

ta kuhi.* Naasi mareho na 'ia Jisas 'a 'unua
tana'ameu nameu ha'arangasia ro'u tana'amou.
6 'Onaa 'igaau gau 'unua do gau hagu beia God,
magaugu awa mau na'i kuhi, na mareho na
gau 'unuasi 'a pwapwaari'i moi magau ai'a suri'i
ha'atee ha'a-momori ana'i a God. 7 Me 'onaa
gai awa na'i marewa 'onaaia God na awa na'i
marewa, gai hagu goni goro. Mana 'abuna Jisas,
naasi 'anai ha'a-wadiwadigaau baaniai ora-ora'a,
'inia 'iia naasi garena God.

8 'Onaa gau 'unua do gau ai'a ra'i sae
ta'a'i, gau pwari'igaau haarigaau. 'Onaa gau
* 1:5 Ai'a ta kuhi: 'A minimua do ai'a ta ta'i ora-ora'a nai awa
beia God.

'unua o'asi mana ha'a-momori ai'a awa beigaau.
9 Ma'ata, 'onaa gai ha'arangasi'i tanaa God i ora-
ora'a agaa'i, 'iia 'ai 'adoma'i nugasi'i mai ha'a-
wadiwadigaau baani'i ta'aa agaa'i hako. 'Ai
haua o'asi, 'inia 'ia God 'a mangudi suri'i du-
ruduru ana'i ma haua tarau i maho nara odo-
odo. 10 'Onaa gau 'unua do gau ai'a ora-ora'a,
'a ha'ata'inia do gau 'adoma'inia do'ia God 'a
pwapwaari'i magau ai'a hinihini'i ha'atee ana'i.
'Inia 'a bwane 'unua dona i noni hako ra to'o ora-
ora'a.

2
'Ia Kraest Na 'A'auhigaau

1 Arai gare agu'i, 'au usuai usu-usuni
tana'amou dona moi abui haa'i maho ra ta'a'i.
Ma'ata 'onaa 'e nei 'inigaau 'ai hauai maho ta'aa,
'e sae na awa 'anai aba dingana mai 'a'auhia.
'Iia 'ai ha'angonia God 'anai 'adoma'i nugasia.
Na saesi, 'ia Jisas Kraest, na nei na odo-odo na'i
maana God. 2 Mia moi a Kraest haaria na mae
'onaai ho'asi 'anai ha'a-ai'a'i ora-ora'a agaa'i. Ma
ai'a do 'anai ora-ora'a agaa'i moi, me 'ada'i ro'u i
ora-ora'a adaa'i mwani sae hako nai marewana.

3 'Onaa gau suri'i maho na 'unu'i a God, ma
naasi gaugui 'iraraa do gau aidangisia mora a
God. 4 'Onaa ta sae nai 'unua do'a aidangisia God
maagu ai'a suri'i maho na 'unu'i, 'iia 'a pwari'i
mana ha'a-momori 'a ai'a awa beia. 5 'Onaa
'iatei sae nai araisuri'i ha'atee ana'ia God, 'iia 'a
ta'ahia mora a God. Mana maho na ha'ata'inia
do gau hagu beia God naanisi. 6 'Onaa 'iatei sae
nai 'unua do'a hagu beia God, 'iia 'ai awa suria
ma'ata'a i barongana Jisas Kraest.

Na Ha'atora Haoru
7Mwani sae goro agu'i, 'au ai'a usua ta ha'atora

haoru tana'amou, me 'e ha'atora bwani moi
namou bwane 'iraraa mau mai 'oha na mou
taraawa'a suria Jisas Kraest. Na ha'atora bwanisi
naasi hadahada namou bwane rongoa, dona gai
ta'ahigaau hairiu. 8 Ma rei'uaa na gau bwane
rongoa'a, 'a 'onaaia ro'u moi i ha'atora haoru.
'Inia na heita'ahi na haua Kraest tanagaau,
'a ha'ata'inia tanagaaui huunai herehere 'anai
ta'ahiraaui noni. Mana heita'ahi namou haua
hairiu, 'a ha'ata'inia ro'u i haoru anai ha'atorasi.
Ma na'i 'oha gau ta'ahigaau hairiu, na baronga
nara ta'a'i ra taraawa'a ai'a'i mana baronga goro
ana Kraest 'a ha'ata'i hura'a 'onaai marewa suri'i
tahingagaa'i.

9 'Onaa 'e sae na 'unua do'a awa na'i marewa
ma awa ta'aa tanaai nata sae hinihini, na tahin-
gana 'a awa mau na'i kuhi. 10 'Onaa 'iatei sae nai
ta'ahi'i sae hinihini, saesi 'a awa na'i marewa.
Ma bwa'i ta mareho na'i tahingana 'ai ha'atehaa
'anai hauai ora-ora'a. 11Ma wai 'unua ro'u, 'onaa
'e nei nai awa ta'aa tanaai nata sae hinihini, 'iia 'a
awa mau na'i kuhi. 'A kakui ahuna 'iniai taha na
goro mana taha na ta'aa. Ma ai'a 'iraraai taha na
haua. 'A kakui ahuna 'inia na ta'aa 'a ha'akuhiai
tahingana.

12 'Io, 'inau 'au usu-usu tana'amoui mwane
gare, 'inia God 'a bwane 'adoma'i nugasi'i 'in-
omoo'i 'iniai mae ana Jisas taragaau.

13 Nau usu-usu tana'amoui nei wari, 'inia mou
aidangisia'a Kraest na bwane awa mau mai,
maagu pwa'ara i marewana.



1 Jon 2:14 v 1 Jon 2:19

Nau usu-usu tana'amoui sae haoru, 'inia mou
bwane ha'ahehoa'a Saetan.
'Au usu-usu tana'amoui mwane gare, 'inia mou

bwane aidangisia'a i Ama.
14 'Au usu-usu tana'amoui nei wari, 'inia mou

aidangisia'a Kraest na bwane awa mau mai,
maagu pwa'ara i marewana.
Nau usu-usu tana'amoui sae haoru, 'inia 'a

wetewete i hinihinimoou, mana ha'atee ana God
'a awa tarau suri'i 'adoma'imoo'i, mi'amou mou
bwane ha'ahehoa'a Saetan.

15 Hoita, wai 'unua tana'amou hako, moi abui
ta'ahi'i maho ni marewana nara ta'a'i. 'Onaa 'o
ta'ahi'i maho ni marewana, 'o ai'a ta'ahiai Ama.
16 Na baronga ta'a'i na'i marewana ra ai'a boi
baania God, ra boi baaniraau moi noni. Maho
'onaai haa'i maho 'anai ha'a-arungagoroai abe,
naga 'ini'i maho na'o re'i'i, mana ha'aba'o 'ini'i
toto'ora amu'i. 17 Ma'ata na mwani maho ta'a'i
'isi rai ai'a'i madoraa na marewana 'ai ai'aa. Mia
tei sae nai suria i hei'irisina God 'ai tahi tarau.

Na Maerongana Kraest
18 Arai gare agu'i, na ha'ahakonai dangi 'a

gaarangi'a. Na'i na'o meu 'unua tana'amou do
gaarangiai ha'ahakonai dangi 'e sae ta'aa nai boi,
'iia naasi maerongana Kraest.* Ma na'i 'ohani,
mou bwane 'iraraa do'a rago i maerongana
Kraest nara bwane boi'a. 'A ha'ata'inia'a dona
ha'ahakonai dangi 'a gaarangi mai boi'a. 19 'Iraau
sae 'isi, rau awa ga'u beigaau na'i ruruha ana
Kraest. Ma na'i 'ohani rau nugasigaau ma rau
hura'a. 'Iraausi rau ai'a huunai ruruha ana
* 2:18 Maerongana Kraest: Na'i ha'atee ni haka ra 'unua 'iniai
Antichrist.

Kraest. 'Onaa rau huunai hinihini, rau ga'i awa
mau beigaau. Ma naasi, gau 'iraraa do 'iraau rau
ai'a huunai hinihinia Kraest.

20Mei tana'amoui huudi sae hinihini, 'ia Kraest
'a bwane haua'a tana'amoui Hi'ona Maea. Ma
naasi mou 'irara'i hako i mareho nara ha'a-
momori. 21 Nau usuai usu-usuni tana'amou, ai'a
do mou ai'a 'irara'i maho nara ha'a-momori. Me
'au 'iraraa do mou bwane 'irara'i mamou 'iraraa
ro'u dona pwari'i 'a bwa'i matai awa beiai ha'a-
momori.

22 Wai 'unua tana'amou, 'ia mo'o na 'unua do
'ia Jisas ai'a naasi Ha'atahi, 'iia 'e sae pwapwaari'i
mora ma'e maerongana Kraest. Mea mo'osi 'a
'itaa God mana Garena. 23 'Iatei na 'itaai Garena
God, 'a 'itaa ro'u a God. Mia tei na ha'arangasia
hura'a do 'a hinihiniai Garena God, Godi Ama 'a
hagu ro'u beia.

24 Moi hinihini moe'a i ha'ausuringa'i namou
rongo'i na'i 'oha namou taraawa'a suria Kraest.
'Onaa moi haua o'asi, moi hagu goro tarau beia
God mana Garena. 25 Ma naasi gai dauai tahi
tarau, 'onaai bwane durua ana God tanagaau.

26 'Inau 'au usuai usu-usuni tana'amou
'anai ha'abasu'amou 'iniraaui sae narau raba
pwari'i'amou beiai ha'ausuringa'i pwapwaari'i
'iniai Taroha Goro. 27Ma'ata 'ia Kraest 'a bwane
haua'a tana'amoui Hi'ona Maea. Mana Hi'ona
Maeasi 'a awa hatara'i bei'amou. Ma naasi
ai'a ta'isada dona ta sae he'ete'i naigui haua
ro'u tana'amou ta ha'ausuringa'i. 'Inia na Hi'ona
Maea 'ai ha'ausuri'amou 'ini'i mwani maho hako.
Mana mareho na Hi'ona Maea 'a ha'ausuri'amou
'inia, 'e maho mora, ai'a pwari'i. Naasi 'onaai

'unua ana Hi'ona Maea tana'amou, moi hagu
tarau beia Kraest.

28 Arai gare agu'i, moi hagu tarau beia Kraest
neina na'i madoraa nai aho'i mai na'i mare-
wanani, mou bwa'i mamaa'u mamou bwa'i
ninima 'anai 'ari wou beia. 29 Mou 'iraraa
dona barongana Kraest ra odo-odo hako. Ma
naasi, 'i'amou mou ga'i 'iraraa ro'u dona sae na
barongana ra odo-odo, 'iia 'e ta'i gare ana ro'u a
God.

3
'Iraau Gare Ana'ia God

1 Moisu wai'ado'ado suria mamoi 'omesiai
heita'ahi ana God tanagaau. 'A 'unugaau 'ini'i
gare ana'i! Ma ha'a-momori! Mara rago i sae nai
marewanani narau ai'a aidangisia do 'igaau ra'i
gare ana'i, suria rau ai'a aidangisia ro'u a God.
2 Mwani sae goro agu'i, na'i 'ohani gau 'iraraa
do 'igaau ra'i gare ana'i a God. Ma'ata gau ai'a
'iraraa goro mau 'e taha nagai 'onaaia na'i 'oha
nai boi mau. Ni mareho nagau 'iraraa, dona
'oha 'ia Araha 'ai aho'i mai na'i marewanani, ma
gaigui re'ia'a i huunai 'omehana, ma naasi gaigui
'onaaia. 3 Naasi 'adonai nei 'ini'amou namou
hinihinia do i'oe 'oi 'onaaia Araha, 'oi awa odo-
odo 'onaai awa odo-odo ana Kraest.

4 'Onaa tanei nai ora-ora'a, 'a horosiai ha'atora
ana God. 'Inia ni ora-ora'a, naasi horosiai
ha'atora ana God. 5 Mou bwane aidangisia goro
do 'ia Jisas Kraest 'a boi na'i marewana 'anai
ruhasigia baani'i ora-ora'a agaa'i. Mamou 'iraraa
dona 'iia 'agu ai'a haua ta ta'i ora-ora'a. 6 Ma
naasi, 'a ha'ata'inia goro dona 'onaa 'e sae na

hagu beia Kraest, 'ai abui awa moi 'anai ora-
ora'a. Me 'onaa 'e sae nagu ora-ora'a tarau, 'a
ha'ata'inia goro dona 'iia 'a ai'a aidangisia Kraest
na'i tahingana.

7Arai gare agu'i, moi 'ome'ome goro! Ra gasigu
pwari'i'amou 'inia i maho na wai 'unu'ini. 'Iatei
na haa'i maho ra odo-odo, 'iia 'a odo-odo na'i
maana God 'onaaia Kraest na odo-odo. 8 Mia tei
sae na ora-ora'a tarau 'a ha'ata'inia haaria dona
'iia 'a aba beia Saetan. 'Inia 'iia 'a ta'isada 'onaaia
Saetan na ora-ora'a tarau taraawa'a mau mai
na'i 'oha na marewana ai'a awa mau. Mia Jisas
Kraest, garena God, 'a boi na'i marewanani 'anai
ha'a-ai'a'i mwani tatau'aro ta'a'i ana'ia Saetan.

9 'Iatei sae na ha'i gare ana God, 'a ga'i bwa'i
ora-ora'a tarau. 'Inia na barongana God, 'a awa
beiai saesi. Magu bwa'i ora-ora'a tarau'a ro'u,
tarana 'iia 'e gare ana God. 10 Ni maho 'anai
ha'ata'iniai sae do'iia 'e gare ana God ma'ua
gare ana Saetan naani. 'Onaa 'e sae na ai'a
hauai maho na odo-odo ma ai'a ta'ahiraaui sae
hinihini, 'iia ai'a gare ana God.

Gai Ta'ahigaau Hairiu
11 Taraawa'a mau mai 'oha mou bura'i suria

Kraest tari mau 'ohani, 'ia God 'a 'unua do gai
ta'ahigaau hairiu. 12 Gai abu 'onaaia Kein na
aba beia Saetan ma ngahu ha'amaesiai do'orana
'ia Ebol. 'Iniai ni 'uaana na 'ia Kein 'a ngahuiai
do'orana? 'A o'ani. Na maho 'ia Kein na hau'i ra
ta'a'i mea do'orana 'a hau'i maho nara odo-odo.
Naasi 'ia Kein 'a taesu'a ma ngahuiai do'orana.
13 Ma naasi arai do'ora mana asigu'i, moi abui
heimwaota'i 'oha na noni ta'a'i na'i marewana

rai 'itamou. 'A ta'isada moi 'oha na'ia Kein na
'itaa do'orana 'ia Ebol.

14 'Onaa gau ta'ahiraaui sae hinihini, 'a
ha'ata'inia do gau dadara'a baaniai heimarungi
anai mae magau daua nagaau i tahi tarau. Mia
tei na ai'a heita'ahi, 'iia 'a awa mau bahainai
heimarungi anai mae. 15 'Onaa 'i'amou sae hini-
hini mou 'utai'amou hairiu, mou 'onaai abe na
ha'amaesiai nata sae. Magau bwane aidangisia
dona 'e abe na ha'amaesiai nata sae, 'iia 'a ai'a
daua nana mau i tahi tarau. 16 'Oha 'ia Jisas 'a
mae taragaau, 'a ha'ata'inia tanagaaui herehere
'anai huunai ta'ahiraaui mwani noni. Ma naasi
'igaau ro'u gau ga'i mwa'emwa'e ro'u 'anai mae
taradaaui sae hinihini. 17 'A 'ua? 'Onaa 'e sae na
to'o maho arari na ai'a raba 'a'auhiai sae na ha-
ha'aroha'a. Mou 'adoma'inia dona heita'ahi ana
God 'a awa beia? 18 Arai gare agu'i, 'igaau gai
abui taraa 'u'unuamoi do gau ta'ahiraaui sae, ma
gaugu ai'a 'a'auhiraau. Gai ha'ata'iniai huunai
heita'ahi 'anai 'a'auhiraau.

19 'Onaa gai huunai ta'ahiraaui noni 'etea o'asi,
magau 'iraraa do gau suriai huunai tara. Ma
na'i 'oha gai ha'arahesi, na 'ado'adogaa'i rai
arunga dadara'a. 20 Ma rei'uaa ni 'ado'adogaa'i
ra ha'ahunigaau do 'igaau ra'i sae ora-ora'a, gau
'iraraa doni 'ado'adona God ra di'u'i ro'u wou i
'ado'adogaa'i mia God 'a aidangisi'i mwani maho
gau haa'i.

21Naasi mwani sae goro agu'i, 'oha gau 'iraraa
do gau wadiwadi baaniai ora-ora'a, gai abui
magugu 'anai boi beia God na'i ha'arahesi. 22Mia
God 'ai haa'i tanagaau i mwani maho nagau
ha'angonia 'ini'i, 'inia gau araisuri'i ha'atora ana'i

magau hau'i maho na wa'ewa'e 'ini'i. 23Na maho
'ia God na 'unua tanagaau do gai haua nara 'ini.
Do gai hinihinia Jisas Kraest i garena, magai
ta'ahigaau hairiu 'onaai bwane 'unua ana Jisas
tanagaau. 24 'Iatei sae na hauai taha na 'ia God
na 'unua, 'iia 'a hagu beia God mea God 'a hagu
ro'u beia. Mea God 'a haa tanagaaui Hi'ona Maea
'anai ha'ata'inia do 'ia God 'a hagu tarau beigaau.

4
Herehere 'Anai 'Ome 'Irara'i
Sae Pwapwaari'i

1 Mwani sae goro agu'i, 'a rago'a i ha'ausuri
pwapwaari'i nara awa suri'i mwani dora. Naasi,
moi abui hinihinia 'adonai nei na 'unua do'a
to'oraai Hi'ona Maea beia. Ma'ata, moi
wai'ado'ado goro ga'u suri'i taha na saesi na
'unu'i 'anai 'iraraa 'onaa 'a to'oraa mora i Hi'ona
Maea beia ma'ua ai'a. 2 Naani herehere 'anai
aidangisia 'onaa 'e sae na huunai daua mora i
ha'ausuringa'i ana baaniai Hi'ona Maea ma'ua
ai'a. 'Iatei sae na 'unua do 'ia Jisas Kraest 'a ha'i
noni, saesi 'a dauai ha'ausuringa'i ana baania
God. 3 Me 'iatei sae na 'unua dona 'ia Jisas
ai'a ha'i noni, saesi ai'a dauai ha'ausuringa'i ana
baania Godme baaniai maerongana Kraest. Mou
bwane rongoa dona maerongana Kraest 'ai boi
na'i marewana. Ma naasi 'a boi'a, ma bwane
awa'a na'i 'ohani.

4 Mi'amou arai gare agu'i, 'i'amou ra'i noni
ana'i a God. Mamou ha'aheho'i hako'a i ha'ausuri
pwapwaari'i 'isi suria 'i'amou mou ai'a hinihini-
raau. Mou haua o'asi 'inia na Hi'ona Maea

'iia bei'amou. Mana mena anai Hi'ona Maea 'a
mena di'uai mena ana mo'o na marungiraaui
ahurodo na'i marewana. 5 'Iraau ha'ausuri
pwapwaari'i 'isi, rau ai'a aidangisia God marau
ha'ausuriraaui sae 'ini'i moi maho ta'a'i ni mare-
wana. Naasi 'iraaui saenai marewana nara ai'a
aidangisia God, rau wa'ewa'e 'anai bahurongo'i
ha'ausuringa'i adaa'i. 6 Mi'ameu Ha'ataari, meu
ra'i noni ana'i a God. Ma naasi 'iraaui sae narau
aidangisia God, rau wa'ewa'e 'anai bahurongo'i
ha'ausuringa'i amee'i. Me 'iatei sae na ai'a ta'i
bei'i sae ana'i a God, 'a bwara 'anai bahurongo'i
moe'a i ha'ausuringa'i amee'i. Naasi, baani'i
maho 'isi, gau matai 'ome 'iraraa 'onaa 'e sae na
maani'i mareho ha'a-momori nara boi baaniai
Hi'ona Maea ma'ua 'a maani'i mareho nara
pwari'i nara boi baania Saetan.

Na Heita'ahi 'A Boi Baania God
7 Mwani sae goro agu'i, 'igaau hako gai

ta'ahigaau hairiu. 'Au 'unua o'asi tana'amou,
'inia na heita'ahi 'a boi baania God. Me 'iatei
na ta'ahiraaui sae, 'iiasi 'e gare ana God ma
aidangisia God. 8 Mia tei na ai'a ta'ahiraaui sae,
'a ai'a aidangisia God. 'Inia 'ia God 'a honu
'iniai heita'ahi. 9 Gau 'iraraa ha'agorohia do
'ia God 'a ta'ahigaaui noni, 'inia tarana naasi 'a
ha'ataaria mai gare otohuu ana 'ia Jisas Kraest
na'i marewana neina gai matai dauai tahi tarau.
10 Na huunai herehere 'anai ta'ahiraaui sae 'a
boi baania God. Ai'a i here na do'igaau nagau
haua tanaa God ma'e here na 'ia God na haua
tanagaau. 'A ha'ataariai Garena 'anai mae
'inigaau 'onaai ho'asi 'anai ha'a-ai'a'i ora-ora'a
agaa'i.

11 Mwani sae goro agu'i, tarana 'ia God 'a
ta'ahigaau o'asi, 'a goro do gai haua o'asi ro'u
'anai ta'ahigaau hairiu. 12 Ai'a sae mau nai
'omesia God. Ma'ata, 'oha gau ta'ahigaau hairiu,
'ia God 'a hagu beigaau. Mana heita'ahi ana
'aigui ha'ata'i goro suri'i tahingagaa'i.

13 'Ia God 'a banea tanagaaui Hi'ona Maea ana,
ma naasi gau aidangisia do 'igaau gau hagu beia
Godmia God 'a hagu ro'u beigaau. 14 'I'ameumeu
re'iai Garena God mameu taroha'inia tanaraaui
sae do'ia God na ha'ataaria mai 'anai ruhasir-
aaui noni baaniai ora-ora'a. 15 'Iatei sae na
ha'arangasia do'ia Jisas naasi Garena God, 'ia
God 'a hagu beia, me 'iia 'a hagu ro'u beia God.
16Ma naasi gau aidangisia do'ia God 'a ta'ahigaau
magau hinihinia do 'a ha'a-momori.
'Ia God 'a honu 'iniai heita'ahi. Ma naasi 'iatei

sae na ta'ahia tarau a God beiraaui noni 'etea,
'iiasi 'a hagu beia God mia God 'a hagu ro'u beia.
17 'Oha gau hagu beia God, na heita'ahi ana 'ai
ha'ata'i goro hura'a suri'i tahingagaa'i. Ma na'i
dangi ni heihiiri, gaugu bwa'i mamaa'u'a. 'Inia
na'i madoraa gau awa na'i marewana, gau awa
suriai barongana Kraest. 18 'Iatei na to'oraai
huunai heita'ahi beia, 'a bwa'i mamaa'u. 'Inia
na huunai heita'ahi 'a ha'a-ai'aai mamaa'u. Me
'iatei na ai'a to'oraai huunai heita'ahi beia, 'iia
'ai mamaa'u. 'Inia 'ai mamaa'usiai ha'a-mama'ai
na 'ia God 'ai haa tanaa.

19 Gai ta'ahiraaui noni, 'inia 'ia God na
ta'ahigaau na'i na'o. 20 'Onaa 'iatei na 'unua
do 'a ta'ahia God ma awa ta'aa tanaai nei na
hinihini, 'iiasi 'a pwapwaari'i. 'Inia 'a bwa'i
ta'ahia mwada'u a God na ai'a re'ia mau, 'onaa

'a bwa'i ta'ahiai sae na re'ia! 21 'Ia God 'a haua
tanagaaui ha'atorani 'anai suria, 'a o'ani, “'Iatei
na ta'ahia God, 'ai ta'ahiraau ro'u i sae hinihini.”

5
'Oi Hinihinia Jisas Ma'oi Ha'i Garena God

1 'Iraau atei rau hinihinia do'ia Jisas naasi
Ha'atahi, 'iraau ra'i gare ana'i a God. Miraau
atei rau ta'ahia Ama, rai ta'ahiraau ro'u i gare
ana'i. 2 'Onaa gau ta'ahia God magau haa'i maho
na 'unu'i tanagaau, naasi gaigu 'iraraa do gau
ta'ahiraau ororiu i gare ana'i. 3 'Onaa gau ta'ahia
God, gai ha'isuri'i maho na 'unu'i mana maho na
'unu'i ra ai'a bwara 'anai suri'i, 4 'inia 'igaau gau
nugasi'i baronga ta'a'i ni marewana. Gau matai
haua o'asi suria 'igaau ra'i gare ana'ia Godmagau
hinihinia Jisas. 5 'A 'ua? 'Iatei na matai nugasi'i
baronga ta'a'i ni marewana? 'Iraau moi i nei ra
hinihinia do'ia Jisas naasi Garena God.

6 Gau 'iraraa do 'ia Jisas Kraest naasi Garena
God, 'inia 'iia 'a boi na'i marewana mea Jon
'a bwareomaeaa 'iniai wai. Ma'ata 'a ai'a do'a
bwareomaea moi, me 'a ahe ro'u i 'abuna 'oha na
mae. Mana Hi'ona Maea 'a 'unua ro'u do 'ia Jisas
naasi Garena God, mana Hi'ona Maea 'a ha'a-
momori tarau. 7 Naasi gau re'ia 'e oru maho na
ha'ata'iniai taha na ha'a-momori 'inia Jisas. 8 Na
Hi'onaMaea, na bwareomaea ana Jisas 'iniai wai,
mana 'abuna Jisas na ahe baaniai abena. Ni oru
mahosi, ra ha'ata'inia moi tanagaaui ta'i maho,
do 'ia Jisas Kraest naasi Garena God. 9 Tara'i
'oha gau hinihini'i maho na 'iraau moi noni rau
maani'i. Ma'ata maho 'ia God na 'unu'i ra ororiu

di'u ro'u wou. Ma naasi gau ga'i hinihini'i maho
na 'ia God na 'unu'i 'iniai Garena, 'inia 'iia naasi
God. 10 'Onaa gau hinihiniai Garena God, 'a
ha'ata'inia do gau hinihini'i maho na 'ia God na
'unu'i 'iniai Garena. Me 'onaa gau ai'a hinihini'i
maho 'ia God na 'unu'i, 'a ha'ata'inia do gau
'adoma'inia do'ia God 'a pwari'i. 11 Ma'e taha na
'ia God na 'unua? 'A 'unua do 'a bwane haua
tanagaaui tahi tarau. Mana Garena, naasi tara
'anai dauai tahi tarausi. 12 Ma naasi, 'iatei na
hagu beiai Garena, 'a to'oraa ro'u i tahi tarau.
Me 'iatei na ai'a hagu beiai Garena, 'a ai'a daua
mau i tahi tarau.

Ha'atee Ha'ahako
13 'Au usu'i hako i mwani mareho na'i

usu-usuni tana'amoui nei na mou hinihiniai
garena God, neina moi 'iraraa ha'agorohia do
mou to'oraa'a i tahi tarau. 14 Magau 'iraraa
ha'agorohia ro'u do'ia God 'ai rongo'i ha'arahesi
agaa'i, 'oha gau ha'angoni'i maho nara suriai
hei'irisina. 15Ma naasi 'inia gau 'iraraa do'a ron-
gogaau, gau 'iraraa dona 'iia 'a watea'a tanagaaui
taha gau 'irisia.

16 'Io, 'onaa mou re'iai sae hinihini na ahoda
na'i ora-ora'a, mamou 'iraraa dona ora-ora'asi 'a
bwa'i ha'asirihia na'i mae tarau, moi ha'arahesi
'a'auhia mea God 'ai ruhasia baaniai ora-ora'a
ana. 'A he'ete'i baaniai sae na hauai ora-ora'a na
matai ha'asirihia na'i mae tarau. 'Inia 'e ta'i ora-
ora'a na awa na matai ha'asirihiai sae na'i dorasi.
Mau ai'a 'unua do moi ha'arahesi 'a'auhiai nei
na hauai ora-ora'a o'asi. 17Mwani maho ta'a'i na
noni na haa'i, naasi ora-ora'a na'i maana God.
Ma'ata ai'a do mwane ora-ora'a hako ra matai
ha'asirihiai sae na'i mae tarau.

18 'Igaau 'iraraa do 'iatei na ha'i garena God, 'a
ai'a awa moi 'anai ora-ora'a. 'Inia Jisas Kraest 'a
taatahi bwarasia mia Saetan 'a bwa'i ha'ata'aia.

19 Gau 'iraraa ro'u do 'igaau ra'i gare ana'i a
God, ma'ata Saetan 'a marungiraaui noni nara
ai'a 'u'uria God.

20 Gau 'iraraa ro'u dona Garena God 'a boi na'i
marewana ma ha'a-aidangisigaau 'iniai huunai
God. Ma gau hagu beiai huunai God, 'inia gau
hagu ro'u beiai Garena, 'ia Jisas Kraest. 'Ia naasi
huunai God me'iia na haa tanagaaui tahi tarau.

21Arai gare agu'i, moi abui ha'arahesi'i araara-
nunu.

